
1.702 hotz
Bizitzaren izpiritua garraiatzen zuela uste zuten gure arbasoek. Odola bizi iturri da oraindik, transfusioen segurtasuna gorabehera, eta iturria handitu bila dabil zientzia.

Odola berritzen

Irune Lasa - Donostia 
Zer izango litzateke gizateriarentzat nahi beste odol garbi-garbi izatea transfusio eta abarretarako? Eta zer izango litzateke hori lortzen duenarentzat? Horrekin ametsetan, hainbat herrialde ari dira odol sintetikoaren bila, batez ere enbrioien zelula amak erabiliz. 

Martxoan bertan, Erresuma Batuan eta Frantzian, proiektu banaren berri eman dute, eta lasterketan atzera gelditzeko asmorik ez dute ere, AEBetako, Suediako eta Australiako ikerlari taldeek. Aste gutxian hasiko omen dira lanean Erresuma Batuan, eta, hiru urteren buruan, boluntarioekin odol sintetikozko lehen giza transfusioak egitea espero dute. Horretarako, milioika euro agindu zaizkio zientzialari taldeari hainbat erakundetatik. Edinburgoko Unibertsitateko Marc Turner izango da proiektuaren gidaria. Turnerrek azaldu du odol sintetikoak laborategitik gaixoen oherako jauzia hemendik hamar urtera egingo duela. 

Zelula amek edozein ehun mota bihurtzeko gaitasuna dute, eta zientziak jada frogatu du posible dela laborategian enbrioi batetik ateratako zelula ama bakarra hartu eta hura garatzea odol zelula helduetan. 

Are gehiago, joan den urtean Advanced Cell Technology AEBetako bioteknologia enpresak aurreratu zuen gai dela bilioka globulu gorri ekoizteko enbrioietako zelula ametatik. Bushen administraziopean, zelula amekin ikerkuntza egitea eta hura finantzatzea debekatu izanak proiektu hori eragotzi du orain arte, baina Obamaren gobernuak debekua altxatu ostean ez dago zalantzarik estatubatuarrak berriz ere horretara jarriko direla. 

O negatiboa guztientzat 

Bitartean, aste gutxian jo eta ke lanean hasiko dira Erresuma Batuan. Ugaltzeko tratamenduetan soberan gelditzen diren enbrioietako zelula amak hartuko dituzte, eta, horietan, O negatibo odol taldeko bilakatzeko genetikoki programatuak daudenak bilatu eta aukeratu. Hautatutako zelula amak laborategian elikatuko dituzte ondoren, globulu gorrien sorkuntza sustatzeko. Azken buruan, nukleoak kenduko dizkiete oxigenoa garraiatzeko gai diren globulu gorri helduak ekoizteko. Bilioka beharko dituzte odol banku bat eraikitzeko. 

Zergatik O taldea? Haren transfusioa eginez ez dagoelako kontrako erreakziorako arriskurik. Hain zuzen, gaixoaren odol mota ezagutzen ez denean edo eta haren taldeko odolik ez dagoenean O negatiboa baliatzen da transfusioak egiteko. 

ABO sisteman, O taldeko odoleko eritozitroek (globulu gorriek) ez dute antigenorik eta hura hartzen duten beste taldeetako gorputzek ez dute haren kontrako antigorputzik sortzen. Aldiz O taldeko lagunek ezin dute beste taldeetako odolik jaso, guztiek baitituzte antigorputzak sortzen dituzten antigenoak (A, B, edo A eta B). 

Zergatik negatiboa? Zehaztasunetan sartu gabe, esan daiteke Rh negatiboak ez duela D antigenorik eta Rh positiboak bai. D antigenoa da antigorputzak sortzeko indar gehien duen antigenoa Rh sisteman. Horregatik, Rh positibodunentzat egokiena Rh positibodun odola bada ere, jaso dezakete Rh negatiboa. Baina Rh negatibodunek ezin dute Rh positibodunik jaso, antigorputzak sortuko baitituzte D antigenoa borrokatzeko. 

Horregatik O negatiboari odol emaile unibertsala ere deitzen zaio, AB positiboa hartzaile unibertsala dela. Europan, batez beste biztanleriaren %7 soilik da O negatiboduna. Euskal Herrian, bai O taldekoen bai Rh negatiboen kopurua Europako batez bestekoa baino handiagoa da. 

Guztira 30 odol talde sistema nagusi onartzen dira gaur egun. ABO eta Rh sistemetakoaz gain, beste hainbat antigeno agertzen dira globulu gorrien mintzean. Beraz, lagun bat izan daiteke AB Rh positibo, M eta N positibo (MNS sisteman), K positibo (Kell sisteman)... 

Sistema horietako bat, Kidd sistemako odol taldeak genetikoki eraldatzea lortu berri du Frantziako ikerlari talde batek. Martxoaren amaieran azaldu zutenaren arabera, zilbor hesteko zelula amak hazi dituzte, eta horiek genetikoki eraldatu, gero talde jakin bateko globulu gorriak ekoizteko. Hots, odol talde arraroetako laginak lor daitezkeela, eta, gerora, beharbada, horiek behar adinako kopuruan ekoitzi. 
Proteina artifizialak 

Ama zelulak ez, beste bide bat hartu dute AEBetako Pennsylvania Unibertsitatean. Zerotik abiatuta, proteina mota berri bat eraiki dute, oxigenoa garraiatzeko gai dena, giza neuroglobinaren antzera -garunera eta nerbio sistemara oxigenoa garraiatzen duen molekula da neuroglobina-. 

Natura imitatu dute: Hiru aminoazido erabili dituzte lau helizeko habe egitura bat eraikitzeko; egitura horren barruan beste egitura txikiago bat ezarri dute, heme deiturikoa. Haren barruan burdin atomo bat dago oxigenoa harrapatzeko. Proteina artifiziala oxigenoa hartu, garraiatu eta uzteko gai izateko beste aminoazido bat ere gehitu diote. Urak bai oxigenoari bai hemeari ez kalte egitea ere hartu dute aintzat egituraren diseinua egiteko. Sintetizadore batean aurrena eta E.coli bakteria batean ondoren, eraiki dute proteina. 

Jakina, halako aurkikuntzek oraindik bide handia dute egiteko gizakiongana iritsi aurretik. Baina ikerketak aurrera segitzen du, besteak beste, zenbait ikerketek iradokitzen dutelako egun dauden odolaren ordezkoen hartzaileek arrisku gehiago dutela bihotzekoak izateko. 

 Zertarako


Odol emaileen eskuzabaltasunari esker kontaezinak dira salbatu diren bizitzak, are gehiago kirurgiaren garapenarekin. Baina, hala ere, asko dira odol sintetikoa edo odolaren ordezkoak garatzeko arrazoiak. Aipagarria da ikerkuntza horietan diru gehien jarri duen erakundea AEBetako Armada izatea. Ez da harritzekoa, gerra tokietan odol transfusioak berehala egin behar baitira. Bitxikeria bat: Odol lehorra lortzeko esperimentuak egiten aritu da Armada estatubatuarra. Odol horrek toki gutxiago hartuko luke, eta denbora gehiago iraungo luke ere. Asmoa, odol lehorrari erabili aurretik ura gehitzea izango litzateke. 

ESKARIAREN HAZKUNTZA 

Odolaren eta haren osagaien hornikuntza emaile boluntarioen esku izateak badu ondorio bat, eskaria handituz gero, ez izatea behar beste odol. Mendebaldeko herrialdeetan, gainera, biztanleria zahartzeak hornikuntza hori zaildu dezake. Eta biztanleen zati handi batek ezin badu odolik eman? Afrikako hainbat herrialdetan biztanleriaren zati oso handi batek jada hiesa du, eta haren odolik ezin da erabili. 
SEGURTASUNA 

Hiesak, hepatitisak eta behi eroen gaitzak, kezka eta beldurra eragin du odol transfusioen inguruan, bai odola emateko bai hartzeko orduan. Ematen den odol guztia analizatzen da jada, baina, hala ere, asko kostatu da garai bateko konfiantza berreskuratzea transfusioen inguruan. 
EZ DA MERKEA 

Analisiek dirutan kostu bat dute, ordea. Odol poltsak berak eta odolari ematen zaion tratamenduak kostua igo besterik ez dute egiten. Gauzak horrela, doan ematen den odola ez da inondik ere merkea. Gaur egun erabiltzen diren edo proban dauden ordezkoak garestiagoak dira, bai, baina pentsa liteke odolaren ordezkoak, edo odol sintetikoak merkatu egingo direla ekoizpena egokitzen eta handitzen denean. 
IRAUNGITZE DATA 

Gaur egun, emandako odolak 35 egun irauten du egoki tratatzen bada. Ordezko odolek edo odol sintetikoek gehiago iraun dezaten bilatzen dute ikerlariek. Ekoizpen industrial batek iraungitze dataren murrizketa eramangarriago bihurtuko luke. 
ODOL TALDEAK 

Hartzaile guztientzako balioko lukeen odol unibertsal hornikuntza batek proben egin beharra baztertuko luke transfusioetan, eta haien bizkortasuna areagotu; adibidez, gerra dagoen tokietan. Odol talde zehatz bakoitzarentzako nahi beste odol fabrikatzea ere ez litzateke nolanahikoa izango. 
Ardien eta behien odola, ardien, behien eta gizakien esnea, gernua... Hainbat gai probatu izan dira odolaren ordezko moduan, eta ikerlariek bilatzen jarraitzen dute.

Ardiak, esnea eta gehiago 

Irune Lasa - Donostia 


Argitzeko dago Inkak izan ote ziren odol transfusioak egiten lehenak. Eta argitzeko dago ere egiazkoa den bere garaian Stefano Infessurak kontatutakoa. Haren arabera, 1492. urtean Inozentzio VIII. aita saindua koman sartu zenean, hamar urteko hiru gaztetxoren odola sartu omen zioten ahotik -zirkulazio sistema zer zen ez zekiten garai hartan-. Aita Saindua bakarrik ez, hiru gazteak ere hil egin omen ziren. 
1616an, William Harveyk odolak giza gorputzean nola zirkulatzen duen deskribatu zuen, eta, ondorengo urteetan, hainbat saiakera egin ziren odolaren ordezkoak topatu nahian, gaixoei odola aldatuz haien osasunak hobera egingo zuelakoan, edo haien izaera aldatu zelakoan. Ardi odola, garagardoa, gernua, esnea... denetik probatu zuten. 
1667an lortu zen lehen transfusio arrakastatsua. Frantziako Louis XVI.aren medikua zen Jean-Baptiste Denisek, ardi odol transfusioa egin zion 15 urteko gazte bati, kanula bezala hegazti hegal bat erabiliz; hobera egin omen zuen gaixoak, baina handik egun batzuetara hil egin zen. Txekor odolarekin saiatu zen gero Denis, baina gaixo hura ere hil egin zen. Hildakoaren emaztea gogor kexatu zen, eta eztabaida handia piztu zen Denisen saiakeren inguruan, eta, azkenean, animalien odolaren transfusioak debekatu egin ziren Frantzian. 

Aurretik, hala ere, lehia piztu zen Frantziaren eta Erresuma Batuaren artean, Richard Lowerrek ere urte haietan egin baitzuen lehen transfusioa, baita ardi odolarekin ere. Baina, lehen transfusiotik onik irten zen gaixoak ez zuen gehiago nahi izan, eta Lowerrek ez zuen ikerketarekin aurrera jarraitu. Frantzian bezala Erresuma Batuan ere debekatu egin ziren transfusioak. Eta garaiko aita sainduak ere praktika horiek gaitzetsi zituen. 
Esne transfusioak beranduago etorri ziren. AEBetan 1854. urtean kolera zuten hiru gaixori injektatu zieten esnea, haien globulu zuriak berritzen lagunduko zielakoan. Hiru gaixoetatik bi osatu egin ziren. Behi, ardi eta giza esnea erabiliz hainbat saiakera egin ziren urte haietan, odolaren ordezkorik egokiena esnea zela pentsatzeraino. Gatz -soluzioen etorrerarekin indarra galdu zuen ideia horrek. 

Gatz soluzioak 
Gatz soluzioen artean, 1883an sortutako Ringerren soluzioa izan zen arrakastatsuena. Sodio, potasio eta kaltzio gatzekin osatutako soluzioa sakelen bihotzean probatu zuten, eta animaliak taupadei eusten ziela konturatu ziren. Ringerrek soluzioak balio zuen odol bolumen jakin baten galerak eragindako murrizketatik berreskuratzeko. Laktatoa gehituta, gizakientzako baliagarria zen Ringerren soluzioa, eta oraindik ere erabiltzen da, odol bolumenaren handitzaile modura soilik. Beraz, ezin da esan odolaren ordezkoa denik, ezin baititu globulu gorrien egitekoak ordezkatu. 
Horretarako, XIX. mendean, hemoglobina erabiltzen saiatu ziren ikerlariak. 1868. urtean, esaterako, konturatu ziren globulu gorrietatik isolatutako hemoglobina zuen soluzio batekin ordezka zitekeela odola. Baina hemoglobina kopuru handitan isolatzea izugarri zaila zela ere konturatu ziren zientzialariak. 

Giza odol transfusioen saiakerak aurrera zihoazen bitartean. Ez erabateko arrakastaz, hainbat lagun hil egiten baitziren. 1901. urtean Karl Landsteiner austriarrak odol motak antzeman zituen arte. Hortik aurrera, giza odolaren ordezkorik egokiena giza odola zela ikusi zen, eta gaur egun ere hala da, ez baitago odolaren egiteko guztiak aldi berean ordezka ditzakeen ezer. 
Oxigeno eroaleak 
Hainbat arrazoirengatik odolaren ordezkoen bila jarraitzen dute ikerlariek. Odolak hainbat egiteko betetzen ditu, eta odol artifiziala lortzeko ikerkuntzaz hitz egiteko orduan, halako baldintzak beteko lituzkeen ordezkoaz hitz egin beharko litzateke.Oraingoz, asmoak xumeagoak dira zientzian, eta odolaren egiteko nagusia, oxigenoa garraiatzea, beteko lukeen ordezkoak topatzearekin nahikoa dute ikerlariek. Bi ikerkuntza ildo zabaldu dira helburu horrekin: Perfluorokarbonoan oinarritutako ordezkoak eta hemoglobinaren deribatuak oinarri dituztenak. 
Perfluorokarbonoak (PFC) likido sintetikoak dira, oxigeno bolumen handiak disolbatzeko eta karbono dioxidoa garraiatzeko gai direnak. Ez dira odolarekin nahasten eta emultsio gisa hartu behar dira. Oxigeno asko arnastea eskatzen dute, baina globulu gorriak baino askoz txikiagoa direnez, PFCak askoz ere errazago iristen dira ehunetara. Soluzio horiek hain ongi garraiatzen duten oxigenoa arnasketa likidoa ere ahalbidetu dezakete. Hain zuen, PFCak oso ezagun egin ziren 60ko urteetan, Alabamako unibertsitateko zientzialariek erakutsi zutenean nola sagu bat bizirik zegoen PFCko soluzio likido baten barruan 10 minutuz murgilduta egon ostean. 
Hemoglobina (globulu gorrien osagai nagusia) gorputzaren oxigeno eroale naturala izanda, pentsa liteke odolaren ordezkorik egokiena dela, baina, oraingoz, ez da hala. Globulu gorrietatik kanpo hemoglobinak ez du oxigenoa horren ondo banatzen. Gainera, odol jarioan nahastean erraz desegiten da, eta bere osagaiak kaltegarriak dira giltzurrunentzat. Ikerkuntzen helburu nagusia, hain zuzen, arazo horiek konpontzea da, eraldaketa kimikoaren bidez, hemoglobinari egonkortasuna eman nahian. 
